Андрей КЛЕМЕНТЬЕВ
УЛОНЭЗ КЫРӞАСЬ КЫЛБУРЧИЕЗ ДАНЪЯСА
15–16-тӥ куарусёнэ Удмурт кун университетын «Мон улонэз кырӟасько…» Всероссийской научно-практической конференция ортчиз. Со сӥземын вал удмурт кылбурчилэн Гайфутдин (Гай) Сабитовлэн вордскемез дырысен 100 ар тырмонлы. Конференциез радъязы Дышетонъя но наукая, Лулчеберетъя но туризмъя, Йӧскалык политикая министерствоос, Удмурт кун университет, Россиысь наукаосъя академилэн Урал ёзэтэзлэн Историяя, кылъя но литературая институтэз, Йӧскалык библиотека но Татарстанысь Кукмор ёросысь Лулчеберетъя управление. Нырысетӥ нуналэ тодосъя, дышетонъя но культура ужъюртъёсысь ӧнерчиос секциосын пӧртэм ӧръёсъя кенешизы (Гай Сабитовлэн чеберлыко кылёсбурез, финн-угор но тюрк калык кылосэз эскерон удысысь, литературатодосысь но кылтодосысь лэчыт ужпумъёс, анай кылэз но литератураез дышетон, библиотекаослэн но культура удысысь мукет ужъюртъёслэн гожъясьчиослэсь творчествозэс вӧлмытонын интызы) но ог-огзэсты ужан амалъёсынызы тодматӥзы. Секциослэсь ужзэс азьланьтӥз поэтлэсь чуръёссэ ӟуч кылэ берыктонъя мастер-класс. Сое нуиз Казаньысь кылбурчи, кылысь кылэ берыктӥсь Наиль Ишмухаметов.

Конференцилэн кыкетӥ нуналаз Йӧскалык библиотекаысь «Удмурт шаер» клуб кылбурчилэн вордӥськем интыосаз – Татарстанысь Кукмор каргуртын – заседанизэ ортчытӥз. Татын докладъёсты кылзонэз азьланьтӥзы, кылбурчилэн ӵыжы-выжыосыз тодэ ваёнъёссэс веразы. Озьы ик кылбур лыдӟонъя ёрос вожвылъяськонын вормем дышетскисьёс Гай Сабитовлэсь чуръёссэ удмурт, бигер но ӟуч кылъёсын лыдӟизы. Соосты дипломъёсын но кузьымъёсын пусйизы. Дано удмурт поэтэз сӥлы карон ужрадэ пыриськисьёс резолюция кутӥзы. Соин тодматскыны луоз, Йӧскалык библиотекалэн сайтаз пырыса: http://unatlib.ru/.

